
VERKLARING

Ek, die ondergetekende verklaar hiermee dat die werk in hierdie werkstuk vervat, my

eie oorspronklike werk is wat nog nie vantevore in die geheel of gedeeltelik by enige

ander universiteit ter verkryging van ‘n graad voorgelé is nie.

J'P.J. van der Westhuysen

Wright (1983) het ‘n studie gedoen om te bepaal wat die terapeutiese effek is van ‘n
natuurgerigte behandelingsprogram vir jeugmisdadigers. Die hoofoorwegings was
die verbetering van die deelnemers se fiksheid, selfaanvaarding, aanvaarding van
eie verantwoordelikheid vir hulle lewens, eiewaarde, lokus van kontrole en hulle
vermoé om inter- en intrapersoonlike probleme suksesvol op te los. Volgens Wright
het die resultate van die studie aangedui dat daar wel ‘n positiewe impak was op die
deelnemers se fiksheid, eiewaarde, lokus van kontrole en selfwerksaamheid. Die
program het egter misluk om die deelnemers se probleemoplossingsvermoé te
verbeter. Laasgenoemde was egter eerder ‘n aanduiding van die geskiktheid van die
leermateriaal, terwyl eersgenoemde resultate grootliks verband gehou het met die
aard van die leeromgewing, met ander woorde die natuur en die deelnemers se
interaksie daarmee. Stich en Senior (1984) het aangedui dat ‘n wildernisterapie-
program in die Verenigde State van Amerika effektief aangewend was om pasiénte
met ‘n wye spektrum van diagnoses, insluitende skisofrenie, gemoedsversteurings,
alkoholafhanklikheid en persoonlikheidsversteurings, te help om persoonlike

doelwitte te stel.

Volgens Williams (2000) en Caldwell (2001) fokus die meeste terapeutiese
avontuurprogramme op adolossente, wat veral betekenisvol is wanneer dit vanuit ‘n
ontwikkelingsperspektief aangebied word. Sodoende word hoé risiko gedrag beter
verstaan en kan daar voorkomend opgetree word. Heelwat van die buitemuurse
programme in die Verenigde State van Amerika is dan ook gemik op die adolossente
wat in hoé-risiko groepe, soos tronke en psigiatriese inrigtings, voorkom. Achuff
(aangehaal in Hans, 2000) rapporteer na aanleiding van ‘n verkennende kwalitatiewe
ondersoek van die komponente wat deur adolessente deelnemers in ‘n hospitaal aan
‘n wilderniservaring as effektief beskryf was, dat sodanige programme hoofsaaklik
effektief was om die interne lokus van kontrole van die deelnemers te verhoog, veral
as die spesifieke program as deel van ‘n binnepasiénte program aangebied was.
Williams het verder aangedui dat daar verskeie studies in die Verenigde State van
Amerika gedoen was wat empiries bewys het dat dit meer effektief was om
adolessente in psigiatriese inrigtings in ‘n wildernisomgewing te behandel, as wat die
geval was in ‘n kliniese omgewing. ‘n Avontuurprogram met meisies in ‘n psigiatriese
hospitaal het aanleiding gegee tot die verbetering van selfvertroue, spanwerk en

